
Rhan 1: Cyflwyniad
[bookmark: _Toc223702097]Rhagair gan y Cadeirydd, Dr Aled Eirug
Mae’n bleser gennyf gyflwyno fy mhedwerydd adroddiad blynyddol fel Cadeirydd Bwrdd y Coleg. Hwn hefyd fydd yr adroddiad blynyddol olaf i mi ei gyflwyno i Lys y Coleg gan fod fy nghyfnod fel Cadeirydd yn dod i ben ddiwedd Awst eleni.   
Unwaith eto, mae’n dda gallu adrodd bod yr adroddiad yn adlewyrchu ardrawiad dros ystod helaeth o weithgareddau yn y sector trydyddol. Er gwaethaf heriau ariannol yn y sector addysg uwch, llwyddwyd i ddiogelu’r rhan helaethaf o’r ddarpariaeth cyfrwng Cymraeg, ac yn dilyn adolygiad o’r gwaith yn y sector addysg bellach, mae’r Bwrdd wedi penderfynu ymestyn ein huchelgais er mwyn sicrhau bod mwy o ddysgwyr yn cael profiadau cyfrwng Cymraeg oddi fewn i’w hastudiaethau. Mae i’n cynigion maniffesto oblygiadau sy’n cynyddu’n sylweddol ein hymwneud â maes prentisiaethau, tra bo partneriaeth y Coleg gydag ysgolion sydd yn cynnig darpariaeth chweched dosbarth drwy’r Gymraeg wedi cryfhau’n helaeth. Hoffwn ddiolch i aelodau’r Bwrdd, y Prif Weithredwr a’r cyfarwyddwyr gweithredol, yr uwch reolwyr, y rheolwyr a’r swyddogion am eu gwaith trylwyr unwaith eto eleni.  

Carwn gyfeirio’n benodol at Llinos Roberts a Pedr ap Llwyd, sydd yn dod i ddiwedd eu cyfnod fel aelodau o’r Bwrdd. Bu Llinos yn Is-gadeirydd am saith mlynedd, gan gynnwys camu i’r adwy fel Cadeirydd yn dilyn marwolaeth annhymig Gareth Pierce yn 2021. Gwasanaethodd Pedr fel Cadeirydd y Pwyllgor Cyllid a Dibenion Cyffredinol ers ei sefydlu yn 2018, a hoffwn ddiolch i’r ddau am gyfrannu o’u harbenigedd a’u profiad. Mae’r Coleg newydd gomisiynu adolygiad llywodraethiant, a fydd yn sicrhau sail gadarn i waith y Bwrdd dros y blynyddoedd nesaf. 
Gydag etholiadau’r Senedd ar y gorwel, mae’n anodd darogan beth yn union y gallwn ei ddisgwyl dros y misoedd nesaf. Ond beth bynnag fydd y canlyniad, bydd y Coleg yn cyhoeddi ei Gynllun Strategol newydd yn ystod y flwyddyn sydd i ddod, cynllun a fydd yn sefyll yn gyfochrog â Chynllun Cenedlaethol Medr ar gyfer y Gymraeg yn y sector trydyddol.  
I gloi, hoffwn ddiolch i Weinidogion a swyddogion Llywodraeth Cymru am eu cydweithrediad, gan ddiolch yn benodol i’r Ysgrifennydd Cabinet sydd â chyfrifoldeb dros y Coleg, Mark Drakeford, a’i swyddogion, am eu cefnogaeth a’u diddordeb yn ein gwaith. 




[bookmark: _Toc223702098]Adroddiad y Prif Weithredwr, Dr Ioan Matthews
Gyda’r Coleg Cymraeg Cenedlaethol ar fin dathlu pymtheg mlynedd ers ei sefydlu, gorchwyl bleserus yw cyflwyno’r adroddiad blynyddol hwn i’ch sylw. 
Fel sydd yn arferol erbyn hyn, mae’r adroddiad yn darparu cipluniau o’r gweithgareddau sy’n cael eu cefnogi, eu cynnal neu eu cynllunio gan y Coleg mewn partneriaeth â darparwyr yn y sector trydyddol. Profiad arbennig iawn unwaith eto oedd bod yn bresennol yn Noson Wobrau’r Coleg a gweld unigolion sydd wedi gwneud cyfraniad nodedig tuag at addysg drydyddol Gymraeg. Ceir straeon am nifer ohonynt yn yr adroddiad hwn, gan gynnwys enillwyr cyntaf y wobr ‘Ysbrydoli Eraill’ i gydnabod gwaith ardderchog disgyblion chweched dosbarth yn hyrwyddo’r Gymraeg.
Tra bo gwaith y Coleg wedi parhau i ddatblygu dros y cyfnod diweddar, mae nifer o dueddiadau cyfredol sydd yn debyg o ddylanwadu’n drwm ar ddatblygiadau polisi dros y blynyddoedd nesaf. 
Mae’n gyfnod heriol yn y sector trydyddol am nifer o resymau, gan gynnwys pryderon am lefelau isel cyfranogaeth dysgwyr mewn addysg ôl-orfodol; heriau cyllidebol ac ariannol; a phatrymau demograffig sydd yn arwain at leihad yn niferoedd y dysgwyr. Fodd bynnag, mae’r Coleg wedi cryfhau’r bartneriaeth gyda sefydliadau addysg uwch ac addysg bellach, darparwyr dysgu seiliedig ar waith ac ysgolion, er enghraifft drwy gydweithio ar gynigion maniffesto ar gyfer etholiadau’r Senedd ym mis Mai.
Cyfeirir mewn sawl man yn yr adroddiad at rai o’r cynigion hyn sydd, yn eu hanfod, yn ffyrdd o fynd i’r afael â’r gostyngiad trawiadol yn y defnydd o’r Gymraeg wedi i ddysgwyr ymadael â’r sector statudol. Mae’r rhain yn cynnwys cynigion i gryfhau’r ddarpariaeth a’r cynnig i ddysgwyr yn y tymor byr, tra bo rhai o’r newidiadau strwythurol y cyfeirir atynt isod yn dechrau cael effaith. Credwn, yn bennaf oll, fod angen buddsoddi o’r newydd mewn capasiti staffio, yn ogystal â chryfhau’n sylweddol y llwybrau sy’n galluogi dysgwyr i ddefnyddio a datblygu eu sgiliau ieithyddol er mwyn iddynt gyfrannu’n uniongyrchol at y weledigaeth o greu gweithlu dwyieithog, a thrwy hynny, weithleoedd dwyieithog. Byddwn yn cydweithio’n agos gyda phartneriaid, yn cynnwys Comisiynydd y Gymraeg a’r Athrofa (a sefydlir yn 2027), i weithio tuag at wireddu hyn. 
Mae’r Coleg wedi sefydlu perthynas weithio agos ac amlweddog gyda Medr (y Comisiwn Addysg Drydyddol ac Ymchwil), yn dilyn ein dynodi i gynghori Medr ar ei ddyletswyddau statudol mewn perthynas â’r Gymraeg. Cyflwynwyd cyngor cychwynnol ffurfiol ym mis Medi 2024, ynghyd â chyngor ar drefniadau rheoleiddio ym mis Hydref 2025, a bydd cyngor pellach yn cael ei baratoi ar Gynllun Cenedlaethol Medr a hefyd ar drefniadau cyllido darpariaeth cyfrwng Cymraeg. Gallai paratoi Cynllun cadarn ac uchelgeisiol, ynghyd â sefydlu trefniadau addas ar gyfer cydnabod gwir gostau darpariaeth cyfrwng Cymraeg, alluogi twf sylweddol yn y tymor canolig. Wrth i uchelgais Deddf y Gymraeg ac Addysg (Cymru) 2025 i gynyddu’r niferoedd sydd yn ymadael â’r sector statudol gyda sgiliau Cymraeg gael ei gwireddu, mae cyfle o fewn yr ugain mlynedd nesaf i gryfhau a chyfoethogi’r cyfleoedd ar gyfer dysgwyr. Mewn byd sydd yn prysur newid, mae’n bosibl mai hwn yw’r cyfle gorau i ddiogelu dyfodol y Gymraeg, ac mae’r sector trydyddol yn allweddol i hynny. Calondid yw teimlo, am y tro cyntaf, bod cytundeb cynyddol bod y cyfrifoldeb am sicrhau’r dyfodol hwn yn gorwedd gyda llu o gyrff yn gweithio mewn partneriaeth dan arweiniad Llywodraeth Cymru, ac nid yn unig gyda sefydliadau fel y Coleg sydd â’r Gymraeg yn ganolog i’n gwaith.
Tra bydd y blynyddoedd nesaf yn parhau yn rhai anodd yn y sector cyhoeddus, bydd sicrhau cynnydd yn dibynnu ar benderfyniadau’r llywodraeth newydd. Unwaith eto, hoffwn gydnabod cefnogaeth swyddogion Is-adran y Gymraeg ac adrannau eraill Llywodraeth Cymru i sicrhau cyllideb addas ar gyfer y gwaith. Yn benodol, hoffwn ddiolch i Bethan Webb, pennaeth Is-adran y Gymraeg am gyfnod o ddegawd, am ei chefnogaeth a’i hanogaeth gyson. 
Cynhaliwyd Cynulliad Blynyddol y Coleg yn Aberystwyth ym mis Mawrth 2024 i gydnabod llwyddiant myfyrwyr ymchwil sydd wedi astudio am ddoethuriaethau dan nawdd y Coleg, ac i urddo David Jones a’r Athro Emeritws Eleri Pryse yn Gymrodyr er Anrhydedd. Roedd yr Athro Geraint H. Jenkins hefyd wedi derbyn gwahoddiad i’w urddo’n gymrawd, ond bu farw’n sydyn yn gynnar ym mis Ionawr. Mae’r Coleg yn gwerthfawrogi bod Ann Ffrancon a’r teulu wedi derbyn y gymrodoriaeth ar ei ran mewn seremoni gofiadwy yn Aberystwyth. Yn y seremoni honno, cawsom gwmni nifer o’n Cymrodyr er Anrhydedd, gan gynnwys yr Athro Hazel Walford Davies, a fu’n gadeirydd y Ganolfan Addysg Uwch, rhagflaenydd y Coleg, rhwng 2006 a 2011. Wrth lunio’r adroddiad hwn, daeth y newydd am farwolaeth Hazel, ac mae’n gadael bwlch mawr yng nghymuned y Coleg, yn enwedig i’r rheiny ohonom fu’n rhan o’r daith ers y cychwyn. Roedd ei chyfraniad at brosesau cymhleth sefydlu’r Coleg yn un allweddol, nad yw eto wedi ei gydnabod yn llawn, a daw cyfle ryw ddiwrnod i adrodd yr hanes. Am y tro, diolch, Hazel, am yr ysbrydoliaeth a’r anogaeth gyson i fynnu cael sawl maen i’r wal.
Mae fy niolchiadau pennaf i’m cyd-weithwyr yn y Coleg am eu brwdfrydedd a’u hegni wrth ymgymryd â’u gwaith; braint yw cael arwain y fath dîm o unigolion ymroddedig. Diolch hefyd i aelodau Bwrdd y Coleg a’i bwyllgorau am eu cefnogaeth a’u diddordeb.
[bookmark: _Toc223702099]Rhan 2: Cynnydd tuag at wireddu ein Cynllun Strategol 
Lansiwyd Cynllun Strategol y Coleg Cymraeg Cenedlaethol (y Coleg) ym mis Chwefror 2020. Mae’r Cynllun yn amlinellu gweledigaeth a gwerthoedd y Coleg ar gyfer y cyfnod hyd at 2025 ac yn amlinellu’r blaenoriaethau strategol er mwyn cyflawni’r weledigaeth. Mae Bwrdd y Coleg wedi penderfynu ymestyn cyfnod y Cynllun a bydd cynllun strategol newydd yn cael ei lunio yn dilyn etholiadau nesaf Senedd Cymru. 
Gwyliwch ffilm fer sy’n cyflwyno’r Cynllun Strategol.
Ein rôl fel corff cynllunio strategol cenedlaethol yw cefnogi a dylanwadu ar bartneriaid drwy’r adnoddau sy’n cael eu darparu gan Lywodraeth Cymru er mwyn hyrwyddo addysg ôl-statudol drwy gyfrwng y Gymraeg. 
Mae’r adroddiad blynyddol hwn yn dangos y cynnydd a wnaed gan y Coleg a’i bartneriaid yn ystod 2024/25 tuag at wireddu amcanion y Cynllun ar draws tri maes:
Maes 1: Profiad y dysgwr
Maes 2: Darpariaeth
Maes 3: Ymwybyddiaeth cyflogwyr o bwysigrwydd sgiliau dwyieithog
[bookmark: _Toc223702100]Medr a’r Coleg Cymraeg Cenedlaethol
Daeth Medr yn weithredol ar 1 Awst 2024, ac mae dynodiad y Coleg i’w gynghori ar ei ddyletswyddau sy’n ymwneud â’r Gymraeg wedi dod yn fodd allweddol o gyflawni ein hamcanion strategol.
Mae gan Medr, y corff sy’n gyfrifol am reoleiddio a chyllido’r sector trydyddol ac ymchwil yng Nghymru ers 1 Awst 2024, ddyletswydd dan y Ddeddf Addysg Drydyddol ac Ymchwil (Cymru) 2022 i gynyddu darpariaeth Gymraeg a dwyieithog yn y sector trydyddol ac i annog y galw amdani. Ym mis Mehefin 2023, cafodd y Coleg ei ddynodi gan Weinidog y Gymraeg ac Addysg i gynghori Medr ynglŷn â’r dyletswydd hwn.
Mae’r dynodiad i gynghori Medr yn cwmpasu’r sector addysg drydyddol yn ei gyfanrwydd. Bu’r Coleg yn cynllunio darpariaeth cyfrwng Cymraeg a dwyieithog yn y sector addysg uwch ers 2011 ac yn y sector addysg bellach a phrentisiaethau ers 2019. Tra’n bod wedi cydweithio’n agos ag ysgolion erioed, bu’r berthynas gyda’r sector ysgolion yn wahanol am nifer o resymau. Mae’r dynodiad yn gyfle i feithrin dealltwriaeth lawn o’r heriau a’r cyfleoedd y mae’r sector chweched dosbarth yn eu hwynebu.
Ar 4 Awst 2024 yn yr Eisteddfod Genedlaethol ym Mhontypridd, cyhoeddodd y Coleg a Medr Femorandwm o Gyd-ddealltwriaeth sydd yn amlinellu sut y bydd y Coleg yn cynghori Medr. Mae cyfathrebu agored a chydweithio yn allweddol er mwyn gwireddu uchelgais y Ddeddf.
Cyflwynodd y Coleg ei gyngor ffurfiol cyntaf i Medr ym mis Medi 2024. Mae’r cyngor yn nodi mai gweledigaeth y Coleg yw bod pob dysgwr yn defnyddio, cynnal a datblygu eu sgiliau Cymraeg yn ystod eu haddysg neu hyfforddiant trydyddol, ac yn dweud y dylai Medr lunio Cynllun Cenedlaethol ar gyfer y Gymraeg yn y sector trydyddol er mwyn gwireddu’r weledigaeth.
Derbyniodd Medr argymhelliad canolog y cyngor cychwynnol drwy ymrwymo yn ei Gynllun Strategol cyntaf i ddatblygu Cynllun Cenedlaethol. Mae hefyd wedi gosod y Gymraeg fel un o’i bum nod strategol.

Adroddiad Blynyddol 2024/2025 y Coleg Cymraeg Cenedlaethol (fersiwn hygyrch)


	

Ochr yn ochr â hyn, sefydlwyd perthynas rhwng byrddau a swyddogion y ddau gorff a datblygwyd trefn ar gyfer trafod materion strategol a gweithredol. 
2

Nod y Coleg yw cydweithio â phartneriaid er mwyn sicrhau cynnydd yn nifer y myfyrwyr a/neu’r canrannau sy’n elwa ar ddarpariaeth cyfrwng Cymraeg a/neu ddwyieithog ar draws y sector ôl-orfodol.

Addysg uwch
Adroddiad data addysg uwch
Ers sefydlu’r Coleg, gwelwyd twf cyson yn nifer y myfyrwyr sy’n astudio o leiaf rhan o’u cwrs gradd drwy gyfrwng y Gymraeg. Serch hynny, dengys y data swyddogol fod gostyngiad, ar gyfartaledd, wedi bod dros y pum mlynedd diwethaf yn niferoedd y myfyrwyr sy’n astudio ar lefel addysg uwch mewn prifysgolion neu golegau yng Nghymru sy’n gallu siarad Cymraeg. Yn ôl y data addysg uwch diweddaraf sydd wedi ei gyhoeddi (ar gyfer 2023/24), gwelwyd gostyngiad eto yn nifer y myfyrwyr sy’n hanu o Gymru ac sydd â rhyw lefel o sgiliau yn y Gymraeg – gyda’r cyfanswm yn gostwng o 28,040 i 19,190. Mae’r duedd hon yn adlewyrchu heriau ehangach sy’n wynebu’r sector, gan gynnwys newidiadau mewn patrymau recriwtio a dylanwad cynyddol prifysgolion y tu allan i Gymru. Mae’n bwysig nodi hefyd fod dull newydd o fesur sgiliau iaith myfyrwyr wedi’i gyflwyno yn 2022/23 a bod rhai prifysgolion wedi wynebu heriau wrth gyflwyno data cywir a dibynadwy, ac felly mae’n debygol fod rhywfaint o danadrodd yn y ffigurau diweddaraf.[footnoteRef:2] [2: 	Yn sgil y newidiadau yn 2022/23 i’r dull o gofnodi ac adrodd niferoedd myfyrwyr o safbwynt eu gallu ieithyddol, cafwyd cynnydd sylweddol yn nifer y myfyrwyr a ddychwelwyd fel siaradwyr Cymraeg ond â ‘gallu anhysbys’ (cofnodwyd 4,825 yn y categori iaith hwnnw, gyda 3,720 ohonynt ym Mhrifysgol De Cymru). Hyn a arweiniodd yn bennaf at y cynnydd mawr a welwyd yng nghyfanswm y myfyrwyr a ddychwelwyd gyda rhywfaint o sgiliau yn y Gymraeg yn 2022/23. Yn sgil ymdrechion i wella ansawdd y data erbyn 2023/24, gwelwyd gostyngiad sylweddol yng nghyfanswm y myfyrwyr sydd â rhywfaint o sgiliau yn y Gymraeg. Fodd bynnag, mae’n debygol nad yw’r data yma yn gwbl gywir ychwaith, oherwydd bod rhai darparwyr wedi dychwelyd nifer sylweddol o fyfyrwyr fel rhai nad oedd eu sgiliau iaith yn hysbys o gwbl – er bod gan nifer ohonynt, yn ôl pob tebyg, ryw allu yn y Gymraeg. (Dychwelodd Prifysgol De Cymru 4,085 o fyfyrwyr yn nata 2023/24 â sgiliau iaith ‘anhysbys’ – cynnydd arwyddocaol o gymharu â’r 1,465 a ddychwelwyd y flwyddyn flaenorol, ond gan adrodd gostyngiad cyfatebol o 3,720 i 215 yn unig o fyfyrwyr oedd yn siaradwyr Cymraeg ond oedd â lefel anhysbys o ruglder.)] 

Mae’r data ar gyfer 2023/24 yn cynnwys rhai arwyddion cadarnhaol sy’n dangos effaith uniongyrchol strategaeth academaidd y Coleg. Er bod cyfanswm y myfyrwyr sydd â sgiliau yn y Gymraeg wedi gostwng, mae’r ganran o’r myfyrwyr hynny sy’n astudio rhan o’u cwrs addysg uwch drwy gyfrwng y Gymraeg wedi dal ei thir neu wedi cynyddu, fel y dengys y graff isod. Mae’r data’n parhau i ddangos mai’r myfyrwyr sy’n eu hystyried eu hunain yn rhugl yn y Gymraeg sydd fwyaf tebygol o astudio drwy gyfrwng y Gymraeg. Mae 29% o’r siaradwyr Cymraeg rhugl yn astudio o leiaf 5 credyd drwy gyfrwng y Gymraeg, 21% yn astudio o leiaf 40 credyd (sef traean o gwrs gradd), ac 11% yn astudio o leiaf 80 credyd (sef deuparth cwrs gradd) yn y Gymraeg. Mae’r cynnydd bychan o’r flwyddyn flaenorol yn adlewyrchu blaenoriaethau’r Coleg i ddyfnhau darpariaeth, ac i sicrhau bod myfyrwyr yn cael cyfleoedd i astudio’n sylweddol drwy gyfrwng y Gymraeg yn eu dewis bynciau. Dyma dystiolaeth gadarnhaol o lwyddiant y gwaith cynllunio a’r cydweithio agos â sefydliadau partner, yn enwedig felly mewn meysydd megis Addysg a Gofal Iechyd, sy’n feysydd strategol o bwys i’r Coleg a lle mae angen amlwg i ddatblygu gweithlu sydd â sgiliau dwyieithog cryf. 
[image: ]
Graff 1: Nifer y myfyrwyr sy’n siaradwyr Cymraeg a’r ganran ohonynt sy’n astudio 5 credyd neu fwy a 40 credyd neu fwy drwy gyfrwng y Gymraeg

Yn ogystal, gwelwyd rhywfaint o gynnydd yn y canrannau o fyfyrwyr nad ydynt yn rhugl sy’n astudio rhywfaint o’u cwrs addysg uwch drwy gyfrwng y Gymraeg. Mae hyn hefyd yn tanlinellu pwysigrwydd ymdrechion y Coleg i ehangu mynediad, targedu cynulleidfaoedd newydd, a sicrhau cyfleoedd dysgu o safon uchel yn y Gymraeg ar draws ystod eang o bynciau a sefydliadau.
Astudiaeth achos 1: Ymestyn cynulleidfaoedd 
Cyhoeddodd y Coleg ei Gynllun Academaidd Addysg Uwch diweddaraf yn 2022. Wrth weithredu’r Cynllun Academaidd, mae’r Coleg wedi rhoi nifer o brosiectau cyffrous ar waith er mwyn ehangu’r gynulleidfa sy’n astudio drwy gyfrwng y Gymraeg.
Yn gyntaf, mae’r Coleg wedi annog pob darparwr i gyflwyno cofrestru diofyn yn y pynciau hynny sy’n derbyn Grant Pynciol. Roedd nifer o resymau strwythurol cynt yn golygu bod myfyrwyr oedd wedi astudio drwy gyfrwng y Gymraeg yn flaenorol yn yr ysgol neu goleg yn cael eu cofrestru yn ddiofyn ar fodiwlau Saesneg. Bydd hyn yn creu llwybr mwy llyfn a llai trafferthus i fyfyrwyr allu parhau â’u hastudiaethau yn y brifysgol drwy gyfrwng y Gymraeg. 
Mae nifer o sefydliadau wedi adrodd ar lwyddiant y cynllun, fel yr esbonia Bethan Wyn, Rheolwr y Gymraeg, Prifysgol Cymru Y Drindod Dewi Sant: 
“Yn yr adrannau hynny a weithredodd gofrestru diofyn eleni, rydym wedi gweld cyfraddau cadw o 100%.”
Er mwyn ategu’r broses gofrestru diofyn, comisiynodd y Coleg gwmni Claremont, asiantaeth newid ymddygiad, i greu Pecyn Technegau Newid Ymddygiad. Bwriad y pecyn yw rhoi arweiniad a chyngor i ymarferwyr sy’n gweithio gyda dysgwyr sydd wrthi’n gwneud penderfyniadau am eu haddysg, gan geisio dylanwadu arnynt i ystyried astudio drwy gyfrwng y Gymraeg. 
Ymhellach, mae ymchwil yn awgrymu nad yw astudio drwy gyfrwng y Gymraeg yn brif ystyriaeth i nifer o ddarpar fyfyrwyr cyn iddynt fynd i’r brifysgol. Mae hyn wedi annog y Coleg i beilota swyddi hyrwyddwyr y Gymraeg ym Mhrifysgol Bangor a Phrifysgol Metropolitan Caerdydd. Nod yr hyrwyddwyr yw dylanwadu’n uniongyrchol ar ddewisiadau ieithyddol myfyrwyr yn ystod eu cyfnod yn y brifysgol.

Astudiaeth achos 2: Taith ysgolion – Pam Cymraeg? | Why Welsh?
Mewn ymateb i’r gostyngiad yn y niferoedd sy’n astudio’r Gymraeg fel pwnc Uwch Gyfrannol/Safon Uwch, mae’r Coleg wedi cynllunio taith ysgolion Pam Cymraeg? er mwyn ysbrydoli dysgwyr i ystyried dilyn y pwnc.
Eleni, ymwelwyd â 30 ysgol mewn 14 sir, gan gyrraedd dros 2,000 o ddysgwyr blwyddyn 10 ac 11. Roedd hyn yn cynnwys ysgolion Categori 1: Cyfrwng Saesneg; Categori 2: Dwyieithog; a Chategori 3: Cyfrwng Cymraeg. Roedd yr ymweliadau’n cynnwys panelwyr yn trafod pwysigrwydd y Gymraeg yn y gweithle ac yn gymdeithasol; gweithdai creadigol; cyflwyniadau i astudio’r pwnc; a pherfformiadau cerddorol. 

Yn dilyn ein hymweliadau, mae sawl ysgol yn adrodd llwyddiant wrth recriwtio mwy o ddisgyblion i ddilyn y Gymraeg fel pwnc. Er enghraifft, mae un ysgol wedi denu 18 i astudio Cymraeg Ail Iaith eleni, sy’n naid sylweddol o gymharu â’r llynedd. Meddai un athro,
“Cawsom ein noson agored ar gyfer y chweched neithiwr ac roedd hi’n un o’r rhai prysuraf hyd yma – tua 35 o ddisgyblion yn dangos diddordeb mewn astudio’r Gymraeg fel pwnc y flwyddyn nesaf! Diolch yn fawr am y cymorth yn hyrwyddo’r pwnc.”
Mae’r Coleg wedi adnabod gwarchod y Gymraeg fel pwnc fel blaenoriaeth ar gyfer y tymor seneddol nesaf, a thrwy ei faniffesto ar gyfer etholiadau Senedd Cymru 2026, mae’r Coleg yn galw ar y llywodraeth nesaf i roi statws arbennig i’r Gymraeg fel pwnc. Mae’r Coleg hefyd wedi ymateb i ymgynghoriad Cymwysterau Cymru ar gymwysterau UG a Safon Uwch yn y Gymraeg a Chymraeg Craidd, er mwyn cefnogi datblygiad cymwysterau sydd yn gyfoes ac yn apelgar i ddysgwyr.

Astudiaeth achos 3: Y Cynllun Sbarduno
Mae Cynllun Sbarduno’r Coleg yn gynllun mentora ar gyfer siaradwyr Cymraeg Du, Asiaidd a Lleiafrifoedd Ethnig 16 i 19 oed. Yn ystod ail flwyddyn y cynllun yn 2024/25, derbyniodd 14 person ifanc bum sesiwn mentora drwy’r Gymraeg. Pwrpas y cynllun yw meithrin sgiliau Cymraeg y bobl ifanc, a’u hannog i feddwl am opsiynau drwy’r Gymraeg yn y dyfodol. Mae’r cynllun yn rhan allweddol o waith cydraddoldeb, amrywiaeth a gwrth-hiliaeth y Coleg. 
Dywedodd y bobl ifanc wrthym ei bod yn bwysig iddynt eu bod yn siarad â modelau rôl Du, Asiaidd a Lleiafrifoedd Ethnig yn y Gymraeg a bod hyn yn eu hysbrydoli i weithio ac astudio drwy’r Gymraeg yn y dyfodol.
Un o’r bobl ifanc sydd wedi elwa o’r cynllun yw Leon Edwards-Ohimekpen, o Ysgol Gyfun Gymraeg Glantaf yng Nghaerdydd. Dywedodd Leon fod y cyfle i fod yn rhan o sesiynau mentora gydag Ashok Ahir, sy’n Gyfarwyddwr yn Cymwysterau Cymru, wedi ei ysgogi i ddysgu mwy am y byd gwaith. Mae Leon nawr yn astudio Deintyddiaeth ym Mhrifysgol Caerdydd, gan ddilyn rhan o’i gwrs drwy gyfrwng y Gymraeg, yn dilyn cyfnod llwyddiannus fel prif ddisgybl yn yr ysgol.
[bookmark: cysill]Edrychwn ymlaen at barhau i ddatblygu’r cynllun ac i recriwtio criw newydd yn flynyddol.

Addysg ôl-16
Adroddiad data addysg bellach a phrentisiaethau
Gwelwn fod buddsoddiad cychwynnol y Coleg Cymraeg Cenedlaethol yn y sector addysg bellach a phrentisiaethau yn parhau i ddwyn ffrwyth, o edrych ar ffigurau data LLWR 2024/25. Mae’r buddsoddiad yn y meysydd Iechyd a Gofal, Gofal Plant, Gwasanaethau Cyhoeddus, Chwaraeon ac Astudiaethau ar dir, Busnes a Diwydiannau Creadigol yn parhau, a chafwyd buddsoddiad newydd ym maes Adeiladwaith.
Tabl 1: Gweithgareddau dysgu gydag o leiaf elfen Gymraeg
	Blwyddyn
	Addysg bellach
	Dysgu yn y gweithle

	2017/18
	9.6%
	13.4%

	2018/19
	11.9%
	15.4%

	2019/20
	11.8%
	14.6%

	2020/21
	14.7%
	20.8%

	2021/22
	18.2%
	25.3%

	2022/23
	20.6%
	32.7%

	2023/24
	29.4%
	46.6%


Ffynhonnell data: https://www.llyw.cymru/cymraeg-2050-adroddiadau-blynyddol 
*Mae’r ffigurau wedi eu haddasu o gymharu ag adroddiadau blynyddol blaenorol y Coleg er mwyn sicrhau cysondeb gyda dulliau adrodd Llywodraeth Cymru. 
Astudiaeth achos 1: Cynnig Cymraeg yn helpu cleifion
Mae Hanna Griffiths, prentis gofal iechyd y GIG yn Ysbyty Glangwili, Caerfyrddin, yn Llysgennad Prentisiaethau y Coleg Cymraeg Cenedlaethol.
Mae Hanna yn dilyn Cymhwyster Gofal Iechyd Clinigol Lefel 2 drwy gyfrwng y Gymraeg, gyda chefnogaeth ac anogaeth Lucy Breckon a’i thiwtoriaid o Goleg Sir Benfro. Gyda’r Gymraeg yn iaith gyntaf iddi, mae Hanna yn angerddol dros ddefnyddio’r Gymraeg bob dydd, yn enwedig wrth gyfathrebu â chleifion ar y ward. Meddai Hanna, 
“Mae gan lawer o’n cleifion ar y ward ddementia neu glefyd Alzheimer, sy’n aml yn golygu mai dim ond yn eu hiaith gyntaf y gallant gyfathrebu. Mae siarad â’n cleifion Cymraeg yn eu dewis iaith yn bwysig i wneud iddynt deimlo’n fwy cyfforddus.”
Ychwanegodd Amanda Glanville, Cyfarwyddwr Cynorthwyol Datblygu Pobl ym Mwrdd Iechyd Prifysgol Hywel Dda, 
“Rwy’n falch iawn o glywed bod Hanna wedi cael ei dewis yn llysgennad. Mae’n dangos yn glir ei hangerdd dros y Gymraeg a pha mor bwysig yw hi i’n cleifion.”
Mae defnyddio’r Gymraeg bob dydd yn hollbwysig i gynnal a gwella sgiliau Hanna, er mwyn iddi allu gweithio drwy gyfrwng y Gymraeg, gan siarad â chyd-weithwyr, cleifion ac ymwelwyr sy’n siarad Cymraeg, gyda’r nod o wella eu profiadau yn yr ysbyty. Yn ystod ei chyfnod yn llysgennad i’r Coleg, mae hi wedi creu blog, ac wedi ymddangos ar raglen Prynhawn Da ac ar raglen Newyddion S4C gan rannu ei phrofiadau ar y ward a phwysigrwydd defnyddio’r Gymraeg.

Astudiaeth achos 2: Cefnogi creadigrwydd Cymraeg
Mae penodi staff ym maes y diwydiannau creadigol wedi bod yn gam strategol allweddol i gryfhau a chynyddu’r ddarpariaeth Gymraeg a dwyieithog mewn colegau addysg bellach. Trwy sicrhau bod aelod o staff yn medru addysgu ac ysbrydoli drwy gyfrwng y Gymraeg, mae Coleg Cambria wedi llwyddo i greu cyfleoedd newydd i ddysgwyr ymgysylltu â’u cyrsiau yn ddwyieithog, gan weld sut mae’r Gymraeg yn rhan ymarferol, berthnasol ac integredig o’u maes creadigol.
Mae Magi Roberts yn enghraifft nodedig o effaith gadarnhaol y ddarpariaeth hon, wrth iddi gwblhau ei chymhwyster lefel 3 mewn cynhyrchu cyfryngau creadigol. Cafodd hi’r cyfle i gymryd rhan mewn gweithdai, prosiectau a chyfleoedd gwaith drwy’r Gymraeg, a sicrhaodd ei bod yn datblygu ei sgiliau creadigol yn y ddwy iaith. Cafodd hi’r cyfle i fod yn un o lysgenhadon cenedlaethol y Coleg, gan chwarae rhan flaenllaw wrth hyrwyddo’r defnydd o’r Gymraeg yn y maes gyda’i chyfoedion. 
Gwelwn stori debyg yng Ngholeg y Cymoedd lle maent yn falch iawn o Luca McAlpine, myfyriwr Cyfryngau Creadigol, a enillodd Wobr Addysg Bellach a Phrentisiaethau William Salesbury y Coleg. Mae Luca’n defnyddio’r Gymraeg yn greadigol gan gyfrannu at fywyd cymdeithasol a diwylliannol y coleg, arddangos gwaith celf Cymraeg a gwirfoddoli mewn digwyddiadau. Yn ystod yr Eisteddfod Genedlaethol ym Mhontypridd, roedd Luca’n un o’r prif wirfoddolwyr ym mhabell y coleg, gan sicrhau presenoldeb cryf yn yr ŵyl.
Mae’r wobr yn cydnabod cyfraniad Luca i fywyd Cymraeg y coleg, yn enwedig o fewn y gymuned LHDTQ+, lle mae’n hyrwyddo cynhwysiant a chefnogaeth drwy gyfrwng y Gymraeg. 

Astudiaeth achos 3: Disgyblion chweched dosbarth yn serennu yn Noson Wobrau’r Coleg
Mae Gwobrau’r Coleg Cymraeg Cenedlaethol yn dathlu unigolion o bob rhan o’r sector addysg, o ysgolion i brentisiaethau, am eu cyfraniad i addysg cyfrwng Cymraeg. Eleni, cyflwynwyd gwobr newydd, sef ‘Ysbrydoli Eraill’, a hynny i gydnabod disgyblion ysgol am eu gwaith ysbrydoledig yn annog eu cyd-ddisgyblion i ddefnyddio’r Gymraeg. 
Gwobrwywyd Aminata Jeng o Ysgol Gyfun Gymraeg Llangynwyd am ei gwaith arbennig ym maes cydraddoldeb a’r Gymraeg. Meddai Amie: 
“Fel aelod o Bwyllgor Cydraddoldeb fy ysgol ac fel llysgennad ysgol i’r Coleg, rwy’n ymfalchïo yn fy Nghymreictod ac yn cymryd pob cyfle i herio’r ystrydebau sydd ynghlwm â’r iaith. Rwyf yn aml yn lleisio barn a chynnig syniadau newydd er mwyn cynyddu cydraddoldeb o fewn yr ysgol ac yn yr ardal leol, a hynny drwy gyfrwng y Gymraeg.”
Gwobrwywyd Jacob Simmonds o Ysgol Gymraeg Gwynllyw am ei waith blaenllaw yn hyrwyddo’r Gymraeg ymhlith ei gyfoedion a dysgwyr iau’r ysgol, yn ogystal â phobl ifanc sydd ag anghenion addysgol a chymdeithasol. Meddai Jacob: 
“Mae ennill y wobr hon yn anrhydedd enfawr. Mae’r gydnabyddiaeth wedi rhoi hwb i mi barhau i ddefnyddio a hyrwyddo’r Gymraeg. Yn y dyfodol, rwy’n gobeithio gweithio fel athro Anghenion Dysgu Ychwanegol er mwyn sicrhau bod pob disgybl yn cael cyfleoedd cyfartal i ddysgu a defnyddio’r Gymraeg.” 

[bookmark: _Toc223702103]Amcan 2
Nod y Coleg yw gweithio gyda phartneriaid er mwyn sicrhau darpariaeth Gymraeg a dwyieithog o ansawdd uchel. Mae sicrhau adnoddau o ansawdd uchel yn cyfoethogi’r ddarpariaeth. 
Addysg uwch
Adroddiad data addysg uwch
Mae’n bwysig gallu mesur a gwerthuso ansawdd y ddarpariaeth Gymraeg a gynigir i fyfyrwyr, ac mae’r prifysgolion yn gwneud hynny drwy gasglu adborth myfyrwyr ar lefel modiwlau a chynlluniau gradd. Mae arolwg blynyddol yr NSS hefyd yn gyfle i fyfyrwyr roi barn ar ansawdd y ddarpariaeth a’r profiadau dysgu maen nhw’n eu cael. O fewn gweithdrefnau’r Coleg ei hun, mae gennym Fforwm Myfyrwyr sy’n cwrdd bob tymor ac yn cynnwys cynrychiolwyr o bob un o ddarparwyr addysg uwch Cymru, lle mae cyfle iddynt wyntyllu a thrafod pob agwedd ar brofiad myfyrwyr yn y brifysgol, gan gynnwys ansawdd y ddarpariaeth. Cyflwynir eitemau o’r Fforwm Myfyrwyr i gyfarfod Bwrdd Academaidd y Coleg bob tymor, sydd hefyd yn cynnwys cynrychiolwyr myfyrwyr o bob un o’r darparwyr addysg uwch.

Cyhoeddwyd canlyniadau astudiaeth ddiddorol gan Dr Rebecca Ward o Brifysgol De Cymru, gyda chefnogaeth Grant Bach gan y Coleg, yn Gwerddon Fach yn ystod y flwyddyn. Roedd yr astudiaeth yn ymchwilio i ganlyniadau astudio drwy gyfrwng y Gymraeg mewn addysg uwch. Fe wnaeth hyn drwy ddadansoddi canlyniadau gradd a modiwlau, gan siarad yn uniongyrchol hefyd â myfyrwyr a graddedigion am eu profiadau. Edrychwyd ar sampl o 32,388 o fyfyrwyr mewn prifysgolion a oedd yn astudio yng Nghymru rhwng 2019 a 2022. Crynhoir rhai o’r canlyniadau yn y graffiau canlynol.
[image: ]
Graff 2: Cyfran y graddedigion a dderbyniodd radd Dosbarth Cyntaf yn ddibynnol ar iaith yr astudio. Astudio cyfrwng Cymraeg = 5cr neu fwy drwy gyfrwng y Gymraeg
[image: ]
Graff 3: Canlyniadau cyfartalog fesul modiwl yn ddibynnol ar iaith yr astudio. Gwnaed cymariaethau rhwng marc cyfartalog myfyrwyr sy’n astudio modiwl Cymraeg a marc cyfartalog astudio’r modiwl cyfatebol yn Saesneg

Mae’r ystadegau yn drawiadol ac yn awgrymu y gall safon yr addysg cyfrwng Cymraeg yn y brifysgol gynnig manteision academaidd sylweddol. Gall ffactorau eraill ddylanwadu ar berfformiad academaidd hefyd, wrth gwrs, e.e. cefndir economaidd, a bydd yn ddefnyddiol ystyried hynny mewn astudiaeth bellach.

Astudiaeth achos 1: Datblygu deunyddiau Cymdeithaseg o safon er budd myfyrwyr sy’n astudio’r pwnc ar draws Cymru
Gyda chefnogaeth y Coleg a Chronfa Adfer a Buddsoddi Cyngor Cyllido Addysg Uwch Cymru (CCAUC), bu darlithwyr Gwyddorau Cymdeithas ledled Cymru yn cydweithio i baratoi adnoddau o safon uchel a fydd o ddefnydd ymarferol i fyfyrwyr sy’n astudio’r pwnc. Tair blynedd wedi cyhoeddi’r ddwy uned ’Astudio Cymru Gyfoes’ a ’Theori Gymdeithasegol’, mae’r adnoddau hyn yn cael eu defnyddio’n helaeth gan brifysgolion. 
Ym Mhrifysgol Caerdydd adrodda Dr Siôn Jones,
”Cyflwynwyd modiwl cyfan gwbl Gymraeg yn yr ail flwyddyn, sef ‘Cymdeithas Gyfoes yng Nghymru’, sydd wedi ei seilio ar adnoddau ‘Astudio Cymru Gyfoes’. Mae’r adnoddau hyn o safon uchel ac yn cynnwys darlith ar ffurf cyflwyniadau fideo, cwis amlddewis, a chwestiynau seminar.” 
Ategodd Dr Cynog Prys o Brifysgol Bangor, 
”Rwyf wedi defnyddio ambell sesiwn ar ffurf fideo cyfan o fewn fy modiwlau theori gymdeithasegol cyfrwng Cymraeg. Mae hyn wedi cyfoethogi profiad dysgu’r myfyrwyr drwy roi mynediad iddynt at bynciau arbenigol cyd-weithwyr cyfrwng Cymraeg mewn prifysgolion eraill.”

Astudiaeth achos 2: Rhagoriaeth ddwyieithog yn y Cyfryngau: anrhydedd i ddarlithydd blaengar
Pleser mawr oedd cyflwyno Gwobr Dathlu’r Darlithydd y Coleg i Dr Non Vaughan Williams, Uwch-ddarlithydd yn Adran y Cyfryngau a Chyfathrebu ym Mhrifysgol Abertawe. Mae’r wobr yn cydnabod ei hymrwymiad parhaus i hyrwyddo darpariaeth cyfrwng Cymraeg o ansawdd uchel, gan greu cyfleoedd i fyfyrwyr ddatblygu’n broffesiynol ac yn bersonol drwy gyfrwng eu hiaith.
Mae Dr Williams wedi chwarae rhan allweddol wrth ddatblygu modiwlau arloesol sy’n ymateb yn uniongyrchol i anghenion y diwydiant cyfryngau yng Nghymru, gan sicrhau bod gweithlu’r dyfodol yn meddu ar sgiliau dwyieithog sy’n hanfodol i economi Cymru. Drwy sefydlu panel o arbenigwyr, mae hi wedi galluogi cydweithio strategol rhwng y byd academaidd a’r sector cyfryngau, gan greu llwybrau clir i interniaethau a phrofiadau gwaith i fyfyrwyr.
Yn ôl Cara Walters, myfyrwraig ym Mhrifysgol Abertawe:

“Mae Dr Non Williams wedi gwneud gwahaniaeth sylweddol i brofiadau dysgu myfyrwyr Cymraeg ar draws y sefydliad. Mae ei brwdfrydedd yn ysbrydoledig, ac mae’r addysgu wedi sicrhau bod pob myfyriwr yn cael cyfle i ddatblygu sgiliau cyflogadwyedd drwy gyfrwng y Gymraeg sy’n eu helpu nhw i ddatblygu’n broffesiynol.”

Astudiaeth achos 3: Podlediadau sy’n ysbrydoli trafodaeth – yr Athro Carwyn Jones yn cipio gwobr
Yr Athro Carwyn Jones, Ysgol Chwaraeon a Gwyddorau Iechyd Prifysgol Metropolitan Caerdydd, a gipiodd wobr y Coleg am Adnodd Cyfrwng Cymraeg Rhagorol eleni a hynny am greu cyfres o bodlediadau ym maes moeseg chwaraeon. Mae’r podlediadau yn ymdrin â sawl pwnc pwysig a chyfredol, pynciau megis hiliaeth a stereoteipiau hiliol mewn chwaraeon, hawliau athletwyr trawsryweddol, tegwch, chwaraeon-galchu, modelau rôl a chenedlaetholdeb, gan alluogi myfyrwyr i drafod y pwnc ar lefel uchel drwy gyfrwng y Gymraeg. Arweiniodd y prosiect at waith safoni a bathu termau, ac mae cyfres o nodiadau a geirfa wedi eu paratoi i gyd-fynd â phob un o’r sgyrsiau. 

“Mae’r wobr yn destun balchder,” meddai’r Athro Carwyn Jones, “ac yn gydnabyddiaeth o’r gwaith cyfrwng Cymraeg pwysig sy’n cael ei wneud yn ein Hysgol. Roedd yn sialens cydlynu’r gwahanol elfennau o’r prosiect, ond rwy’n gobeithio y bydd yr adnodd yn cefnogi myfyrwyr ac yn cyflwyno moeseg chwaraeon i gynulleidfa newydd.” 

Astudiaeth achos 4: Dathlu ymchwil gan fenywod
I ddathlu Diwrnod Rhyngwladol y Menywod ar 8 Mawrth 2025, cyhoeddwyd rhifyn arbennig rhithiol o Gwerddon sy’n dathlu ymchwil ac ysgolheictod gan fenywod.
Mae’r rhifyn hwn yn dwyn ynghyd ddetholiad o erthyglau gan fenywod sydd wedi eu cyhoeddi yn Gwerddon dros y deunaw mlynedd diwethaf. Dewiswyd chwe erthygl amrywiol iawn eu pynciau gan olygyddion Gwerddon, a lluniwyd rhagair gan yr Athro Menna Elfyn.
Meddai’r Athro Anwen Jones, golygydd Gwerddon:
“Amcan bwrdd golygyddol Gwerddon wrth ddod â’r rhifyn arbennig yma ynghyd yw dwyn i’r golwg ystod arbenigedd ysgolheigaidd merched sy’n cyhoeddi yn y Gymraeg, a’r rhan allweddol maent yn ei chwarae yn y ddeialog hollbwysig sy’n cyniwair rhwng tudalennau rhithiol y cyfnodolyn. Diolch am yr holl gyfraniadau gan ferched Cymru.”
Addysg ôl-16
Adroddiad data addysg bellach a phrentisiaethau
Bu dros 57,000 o ymweliadau ag adnoddau addysg bellach a phrentisiaethau ar y Porth Adnoddau eleni, gyda’r mwyafrif o’r rheini unwaith eto yn ymweld ag adnoddau Prentis-iaith. Dengys y data fod ffocws cryf wedi bod ar ddatblygu sgiliau iaith yn y sector, gyda’r naw adnodd mwyaf poblogaidd yn rhai ar gyfer cyflwyno termau newydd. Braf gweld bod Teclyn Iaith, adnodd i gynyddu ymwybyddiaeth staff o’r teclynnau digidol sydd ar gael i’w cynorthwyo i ddarparu addysg ddwyieithog, hefyd yn cael defnydd. Roedd hi’n hyfryd gweld yn ogystal bod nifer o’r adnoddau mwyaf poblogaidd wedi cael eu datblygu gan ein partneriaid, megis ‘Say it in Cymraeg’, adnodd a gafodd ei ddatblygu gan Addysg Oedolion Cymru ac Adnoddau Dysgu ac Addysgu Cymraeg fel ail iaith dan arweiniad ColegauCymru.
Tabl 2: Adnoddau Mwyaf Poblogaidd y Porth 
	
	Casgliadau Mwyaf Poblogaidd
	Nifer yr 
Ymweliadau

	1
	Prentis-iaith Lefel Ymwybyddiaeth
	34,704

	2
	Prentis-iaith Lefel Dealltwriaeth
	9,332

	3
	Prentis-iaith: Cwis Adnabod Lefel
	3,833

	4
	Prentis-iaith Lefel Rhuglder
	1,520

	5
	Prentis-iaith Lefel Hyder
	1,127

	6
	Matiau Iaith
	611

	7
	Say it in Cymraeg
	452

	8
	Adnoddau dysgu ac addysgu Cymraeg fel ail iaith (Cynllun ColegauCymru gynt)
	227

	9
	Termau Adeiladwaith
	193

	10
	Teclyn Iaith
	163



Cyllidwyd darpariaeth yn y maes Adeiladwaith am y tro cyntaf eleni. Cafodd hynny effaith sylweddol ar y defnydd o’r adnoddau yn y maes hwn, gan ddenu’r trydydd nifer mwyaf o ymweliadau ar ôl Iechyd a Gofal a Gofal Plant. Yn ogystal, roedd hi’n braf gweld bod adnoddau newydd, megis Cit Chwaraeon, yn cael defnydd, yn ogystal â ffefrynnau megis ‘Sbia ar Hwn’, sef yr adnodd mwyaf poblogaidd ym maes y diwydiannau creadigol y llynedd hefyd.
Tabl 3: Adnoddau fesul Pwnc Blaenoriaeth
	Maes Pwnc
	Nifer yr 
Ymweliadau
	Adnoddau mwyaf poblogaidd o fewn y maes gan eithrio Prentis-iaith

	Iechyd a Gofal
	2,389
	Posteri Geirfa Dwyieithog: Iechyd a Gofal

	Gofal Plant
	1,634
	Astudiaethau Achos Gofal Plant: Cynnwys Pob Plentyn

	Busnes
	437
	Astudiaethau Busnes

	Amaethyddiaeth
	1,141
	Hwb: Adnoddau Amaethyddiaeth

	Chwaraeon
	417
	Cit Chwaraeon


	Gwasanaethau Cyhoeddus
	841
	Ap Chwaraeon Trwy’r Gymraeg

	Adeiladwaith
	1,602
	Termau Adeiladwaith

	Diwydiannau Creadigol
	428
	Sbia ar Hwn



Astudiaeth achos 1: Gweminar i reolwyr canol: gwella ansawdd darpariaeth Gymraeg yn y sector addysg bellach a phrentisiaethau
Cynhaliwyd gweminar ar gyfer rheolwyr canol yn y sector addysg bellach a phrentisiaethau dan arweiniad y Coleg ym mis Chwefror 2025. Nod y sesiwn oedd rhannu profiadau ac arferion da o ran ehangu darpariaeth ddwyieithog a Chymraeg o ansawdd uchel. Yn ystod y sesiwn, cafwyd cyfraniadau gan bedwar rheolwr maes cwricwlwm a fu’n trafod eu dulliau o gynllunio ac ymgorffori darpariaeth Gymraeg o fewn eu hadrannau. Cadeiriwyd y drafodaeth gan Yusuf Ibrahim, Pennaeth Cynorthwyol – Addysg Uwch, Astudiaethau Academaidd, Dysgu Sylfaenol ac Oedolion yng Ngholeg Caerdydd a’r Fro. 
Roedd y panel yn cynnwys:
Lucy Breckon, Rheolwr Dysgu Seiliedig ar Waith (Iechyd a Gofal a Mentrau Masnachol) – Coleg Sir Benfro
Rhian Pardoe, Rheolwr Maes Dysgu Iechyd a Gofal – Coleg Gŵyr Abertawe
Amy Thomson, Rheolwr Maes Rhaglen Chwaraeon a Gwasanaethau Cyhoeddus – Grŵp Llandrillo Menai
Rachel Lewis, Rheolwr Cwricwlwm Adeiladwaith – Coleg Pen-y-bont
Cafwyd mewnwelediadau gwerthfawr i arferion da o ran cynllunio darpariaeth Gymraeg o safon yn llwyddiannus o fewn adrannau. Rhannwyd enghreifftiau ymarferol o sut mae’r gwaith cynllunio’n cael ei weithredu’n effeithiol, a sut mae hyn yn cyfrannu at ansawdd yr addysgu, a bu trafodaethau ar ymateb staff i’r datblygiadau hyn, gan amlygu’r effaith gadarnhaol ar ymwybyddiaeth a chefnogaeth fewnol. 
Cafodd y sesiwn ei gwylio’n fyw gan dros ddeg ar hugain o reolwyr o’r sector, gan adlewyrchu lefel uchel o ddiddordeb ac ymrwymiad i ddatblygu darpariaeth Gymraeg a sicrhau profiad o ansawdd uchel i’r dysgwyr. Er mwyn sicrhau mynediad parhaus at y cynnwys, mae’r gweminar bellach wedi’i lwytho i’r Porth Adnoddau gan alluogi mwy o staff i ymgysylltu â’r trafodaethau, dysgu o brofiadau’r panelwyr, ac ystyried sut i weithredu arferion da yn eu cyd-destunau eu hunain.
Astudiaeth achos 2: Defnyddio dulliau digidol i wella ansawdd darpariaeth Gymraeg a dwyieithog
Yn flynyddol trefnir sesiynau hyfforddiant gan ymgynghorydd annibynnol ar e-ddysgu, Mary Richards, gyda chyfanswm o 641 o aelodau staff o’r sector yn cymryd rhan yn ystod blwyddyn academaidd 2024/25. Mae’r sesiynau hyn yn gyfle i staff ddatblygu eu dealltwriaeth o sut i ddefnyddio technoleg ddibynadwy ac o safon i gyflwyno mwy o Gymraeg yn eu gwersi a’u sesiynau. Yn ogystal, cafodd cyfranogwyr gyfle i ddarganfod dulliau effeithiol o ganfod ac integreiddio adnoddau dwyieithog a Chymraeg o ansawdd uchel yn llwyddiannus yn eu haddysgu bob dydd. 
Mae’r ymyrraeth hon, a drefnwyd gan y Coleg, wedi datblygu ymwybyddiaeth, dealltwriaeth a hyder staff i ddefnyddio technoleg er mwyn gwella ansawdd eu darpariaeth, ac maent yn fwy parod ac yn fwy medrus i ddefnyddio’r Gymraeg yn naturiol yn eu haddysgu, gan greu amgylchedd sy’n cefnogi ac yn annog defnydd cyson o’r iaith.

Astudiaeth achos 3: Cit chwaraeon
Lansiwyd adnodd newydd y Coleg i fyfyrwyr sy’n astudio Chwaraeon ar lefel 2 ar stondin Coleg Cambria yn yr Eisteddfod Genedlaethol yn Wrecsam. Mae’r adnodd, ‘Cit Chwaraeon’, a gafodd ei awduro gan gyn-ddarlithydd Chwaraeon, Simon Evans, yn cynnwys amrywiaeth o fideos gan rai sy’n dilyn gyrfa yn y maes chwaraeon, gan gynnwys seren y byd pêl-droed, Lili Mai Jones, sy’n chwarae i dîm Wrecsam, a’r para-athletwr Tomi Roberts-Jones. 
Meddai Emyr Phillips, Rheolwr yr Academi a Hyfforddwr Sgrym y Scarlets, sydd hefyd yn rhan o’r adnodd:
“Rwy’n falch iawn o fod wedi cyfrannu at yr adnodd hwn, gan helpu i ddatblygu arweinwyr chwaraeon y dyfodol. Mae hefyd yn wych fod yr adnodd ar gael yn Gymraeg, a bod gan bobl ifanc sy’n dilyn cyrsiau mewn colegau addysg bellach adnodd newydd i gyd-fynd â’u dysgu.
“Dwi wedi defnyddio llawer o Gymraeg ar y cae chwarae, fel chwaraewr a hyfforddwr, ac mae’n bwysig ein bod ni’n dangos i bobl ifanc pa mor ddefnyddiol ydy siarad y ddwy iaith os ydyn nhw’n ystyried gweithio yn y diwydiant chwaraeon.”

Astudiaeth achos 4: Cydweithio â CFfI i ehangu traweffaith adnodd newydd
Yn ystod brecwast pwyllgor materion gwledig y Clybiau Ffermwyr Ifanc yn y Sioe Frenhinol fis Gorffennaf, lansiwyd adnodd newydd y Coleg, Cynhyrchu Cig, sef adnodd i ddysgwyr amaeth ar bob lefel, ond yn bennaf ar lefelau 2 a 3, ar sut i gynhyrchu ŵyn a buchod o safon i’r farchnad gig.
Meddai Lora Jên Pritchard, llysgennad y Coleg Cymraeg a dysgwr Amaeth yng Ngholeg Glynllifon:
“Mae’r adnodd yn arbennig oherwydd mae’n cyfleu gwybodaeth mewn ffordd ddiddorol, gweledol a hwyliog. 
“Trwy ddarllen, gwylio a gwrando ar gynhyrchwyr cig o wahanol gwmnïau yn rhannu eu profiadau a’u harbenigedd, mae modd dysgu llawer am y diwydiant.
“Mae dros 65 o wersi ar yr adnodd, felly mae digon i gynnal eich diddordeb, a fy hoff ran ydy’r gweithgareddau ar y diwedd sy’n eich herio.” 
Mae’r adnodd wedi’i rannu yn 14 uned, gyda saith uned yn canolbwyntio ar gynhyrchu cig oen a saith uned ar gynhyrchu cig eidion, ac yn cynnwys un o sêr y gyfres deledu Busnes Bwyd, Matthew Rees, cigydd cwmni Albert Rees, Caerfyrddin. 

Drwy gydweithio â phartneriaid, nod y Coleg yw sicrhau bod darpariaeth Gymraeg a/neu ddwyieithog ar gael mewn cynifer o feysydd â phosib ar gyfer addysg uwch, a bod darpariaeth hefyd ar gael yn y meysydd a adnabuwyd yn y Cynllun Gweithredu ar gyfer addysg bellach a phrentisiaethau.

Addysg uwch
Adroddiad data addysg uwch
Profwyd cynnydd sylweddol yn y nifer o bynciau y mae modd eu hastudio drwy gyfrwng y Gymraeg ers sefydlu’r Coleg. Ceir rhywfaint o ddarpariaeth Gymraeg ym mhob un o’r 36 ‘prif grŵp pwnc’ sy’n cael eu rhestru yng Nghynllun Academaidd Addysg Uwch y Coleg, o gymharu â 12 yn 2011.
O fewn y 36 ‘prif grŵp pwnc’, ceir 80 pwnc academaidd. Erbyn hyn, mae modd astudio o leiaf 5 credyd drwy gyfrwng y Gymraeg mewn o leiaf un sefydliad mewn 76 o’r pynciau hyn.
	Comment by Lowri Pugh Rees: Ychwanegu Allwedd ar y graff:

Glas: is-bynciau lle darparwyd o leiaf 5 credyd trwy gyfrwng y Gymraeg mewn o leiaf un sefydliad yng Nghymru ym mlwyddyn academaidd 2024/25

Gwyn: is-bynciau lle ceid dim, neu lai na 5 credyd trwy gyfrwng y Gymraeg, ym mlwyddyn academaidd 2024/25

Wrth adrodd i HESA, ceir categori arbennig o’r enw ‘Cyfunwyd’ sy’n cynnwys tri is-bwnc amrywiol na chynrychiolir yn y graff. Yn ôl data diweddar, ceir darpariaeth cyfrwng Cymraeg mewn dau o’r tri is-bwnc hynny mewn sawl sefydliad.
Graff 4: Pynciau sy’n cynnig profiadau dysgu cyfrwng Cymraeg i fyfyrwyr

At hynny, mae modd astudio’n helaeth (h.y. o leiaf 40 credyd y flwyddyn) mewn 68 o’r pynciau academaidd hyn mewn o leiaf un sefydliad. 
Mae’r Coleg yn parhau i chwilio am gyfleoedd i gefnogi darpariaeth newydd drwy gyfrwng y Gymraeg, ac mae’n darparu Grantiau Sbarduno a Grantiau Rhyngddisgyblaethol mewn sawl man er mwyn ysgogi’r datblygiadau hyn, megis Cemeg (Prifysgol Caerdydd), Milfeddygaeth (Prifysgol Aberystwyth), Proffesiynau Iechyd (Prifysgol Wrecsam) a Meddygaeth (Prifysgol Bangor). Y ddisgyblaeth ddiweddaraf i’r Coleg fuddsoddi ynddi yw Cynllunio ym Mhrifysgol Caerdydd.
Tabl 4: Pynciau addysg uwch sy’n cynnig profiadau dysgu cyfrwng Cymraeg i fyfyrwyr
	
	Prif bynciau
	Is-bynciau

	Celfyddydau a Dyniaethau
	7/7
	17/17

	Addysg
	2/2
	3/3

	Gwyddorau Cymdeithasol
	8/8
	18/19

	Gwyddorau Iechyd
	8/8
	19/21

	Gwyddorau
	9/9
	17/17

	Datblygiad personol ac eraill
	2/2
	2/3



Astudiaeth achos 1: Cefnogi darpariaeth feddygol sy’n ymateb i anghenion y gymuned 
Ers 2018 bu’n bosib astudio rhaglen Meddygaeth Prifysgol Caerdydd ym Mhrifysgol Bangor, ond ym mis Medi 2024, fe lansiodd Prifysgol Bangor ei rhaglen feddygaeth lawn ei hun gyda’r bwriad o greu darpariaeth ystyrlon a chynaliadwy yn y Gymraeg o’r cychwyn cyntaf. O ganlyniad i sefydlu Ysgol Feddygol ym Mhrifysgol Bangor, gall myfyrwyr bellach gwblhau eu hastudiaethau meddygol cyfan yng ngogledd Cymru os ydynt yn dymuno, a bydd y garfan gyntaf yn graddio yn 2028. 
Un o’r rhesymau craidd dros sefydlu’r cwrs yw ceisio cynyddu’r nifer o feddygon sy’n ymarfer yng ngogledd Cymru. Er mwyn cynyddu nifer y myfyrwyr Cymraeg sy’n dilyn y cwrs Meddygaeth, mae’r Brifysgol wedi addasu’r gofynion mynediad i ganiatáu graddau mynediad amodol o AAB i siaradwyr Cymraeg. O gyplysu hynny gyda chefnogi cynllun ‘Doctoriaid Yfory’ y Coleg, mae’r Brifysgol yn hyderus y bydd yn gweld cynnydd sylweddol yn nifer y siaradwyr Cymraeg a fydd yn astudio Meddygaeth ym Mangor.
Yn ogystal, mae’r Coleg yn darparu Grant Sbarduno i’r Brifysgol i gefnogi datblygiad darpariaeth Gymraeg ar gyfer pob dysgwr sy’n astudio Meddygaeth ym Mangor. Mae’r gefnogaeth hon yn rhan allweddol o’r strategaeth i gryfhau’r defnydd o’r Gymraeg yn y maes meddygol, gan sicrhau bod myfyrwyr yn cael cyfleoedd i ddatblygu eu sgiliau iaith mewn cyd-destun clinigol.
Yn ôl Dr Nia Jones, Dirprwy Bennaeth Ysgol Feddygaeth Gogledd Cymru, 
“Mae pob un myfyriwr sydd yn cychwyn ar ei astudiaethau meddygol yn derbyn sesiwn wythnosol ‘Mwy na geiriau’ am flwyddyn. O’r adborth rydyn ni’n ei gasglu, mae’n galonogol fod myfyrwyr wedi dweud bod y sesiynau ‘Mwy na geiriau’ wedi dylanwadu arnynt i aros yng Nghymru i weithio.”
Trwy gryfhau’r ddarpariaeth cyfrwng Cymraeg a rhoi anghenion y claf yn gyntaf, mae’r cwrs yn blaenoriaethu egwyddorion sy’n greiddiol i gynllun ‘Mwy na geiriau’ Llywodraeth Cymru.

Addysg ôl-16
Adroddiad data addysg bellach a phrentisiaethau 
Dyrannwyd £2,234,080 i golegau addysg bellach i gynyddu darpariaeth Gymraeg a dwyieithog yn 2024/25. Dyfarnwyd grantiau datblygu i 12 coleg fel a ganlyn: 
Tabl 5: Grantiau Datblygu Addysg Bellach 
	Maes pwnc
	Sefydliad

	Sgiliau
	Addysg Oedolion Cymru

	Gofal Plant
Iechyd a Gofal
Gwasanaethau Cyhoeddus
Chwaraeon
Busnes
Diwydiannau Creadigol
Adeiladwaith
Gweithwyr Cymorth Addysgu
	Coleg Caerdydd a’r Fro

	Gofal Plant
Iechyd a Gofal
Gwasanaethau Cyhoeddus
Chwaraeon 
Astudiaethau ar dir
Busnes
Adeiladwaith
Diwydiannau Creadigol
	Coleg Cambria 

	Gofal Plant
Iechyd a Gofal
Gwasanaethau Cyhoeddus
Chwaraeon
Astudiaethau ar dir
Busnes
Diwydiannau Creadigol
	Coleg Gwent

	Gofal Plant
Iechyd a Gofal
Gwasanaethau Cyhoeddus
Chwaraeon
Busnes
Diwydiannau Creadigol
Adeiladwaith
Gweithwyr Cymorth Addysgu
	Coleg Gŵyr Abertawe

	Gofal Plant
Iechyd a Gofal
Gwasanaethau Cyhoeddus
Chwaraeon
Busnes
Diwydiannau Creadigol
Adeiladwaith
	Coleg Merthyr

	Iechyd a Gofal
Gwasanaethau Cyhoeddus
Chwaraeon
Busnes
Diwydiannau Creadigol
Adeiladwaith
	Coleg Pen-y-bont

	Gofal Plant
Iechyd a Gofal
Gwasanaethau Cyhoeddus
Chwaraeon
Astudiaethau ar dir
Busnes
Diwydiannau Creadigol
Adeiladwaith
	Coleg Sir Benfro

	Gofal Plant
Iechyd a Gofal
Gwasanaethau Cyhoeddus
Chwaraeon
Astudiaethau ar dir
Busnes
Diwydiannau Creadigol
Adeiladwaith
	Coleg Sir Gâr / Coleg Ceredigion

	Gofal Plant
Iechyd a Gofal
Gwasanaethau Cyhoeddus
Chwaraeon
Busnes
Diwydiannau Creadigol
Adeiladwaith
	


Coleg y Cymoedd

	Gofal Plant
Iechyd a Gofal
Gwasanaethau Cyhoeddus
Chwaraeon
Astudiaethau ar dir
Busnes
Diwydiannau Creadigol
Adeiladwaith
	Grŵp Colegau NPTC

	Iechyd a Gofal [2 grant]
Chwaraeon a Gwasanaethau Cyhoeddus
Astudiaethau ar dir
Busnes
Diwydiannau Creadigol
Adeiladwaith
	Grŵp Llandrillo Menai



Dyrannwyd £429,600 i ddarparwyr prentisiaethau er mwyn cynyddu darpariaeth Gymraeg a dwyieithog yn y meysydd blaenoriaeth.


Tabl 6: Grantiau Datblygu Prentisiaethau 
	Maes Pwnc
	Darparwr

	Gofal Plant

Cefnogi Dysgu ac Addysgu
	ACT

	Iechyd a Gofal

Gofal Plant
	ITEC

	Lletygarwch

Rheolaeth
	Hyfforddiant Cambrian

	Iechyd a Gofal

Gofal Plant
	Educ8

	Hwb Sgiliau
	Yr Urdd


Ffynhonnell data: Data grantiau datblygu 2024/25
Astudiaeth achos 1: Darpariaeth yn y dosbarth i helpu cleifion
Mae Grug Ryan yn ddarlithydd Iechyd a Gofal ar gampws Y Graig (Llanelli), Coleg Sir Gâr. Er mwyn sicrhau bod ei myfyrwyr yn datblygu eu sgiliau iaith yn unol â’u gallu, trefnodd Grug, mewn cydweithrediad â’r Adran Iechyd a Gofal, bod grwpiau tiwtorialau yr adran yn cael eu rhannu yn unol â gallu iaith. Gosodwyd disgwyliad ar y grŵp Cymraeg i gwblhau eu gwaith dosbarth ysgrifenedig drwy gyfrwng y Gymraeg, gan osod y neges yn glir, ‘rydych chi yma i gadw eich sgiliau Cymraeg!’
Yn ogystal â sicrhau bod ei dysgwyr yn gwneud defnydd helaeth o’r Gymraeg yn y dosbarth, mae Grug yn ymdrechu i sicrhau bod dysgwyr yn defnyddio’u Cymraeg ar leoliadau gwaith drwy baru dysgwyr gyda mentor yn y gweithle sy’n gallu siarad Cymraeg.
Meddai Grug:
“Mae’r Gymraeg mor bwysig yn y maes Iechyd a Gofal ac yn gwneud cymaint o wahaniaeth i ofal y claf. Rwy’n hollol benderfynol bod fy myfyrwyr yn cael pob cyfle i atgyfnerthu a datblygu eu sgiliau tra’u bod nhw yn y coleg, gan ei fod nid yn unig yn mynd i fod o gymorth iddyn nhw yn eu gyrfaoedd, ond yn mynd i fod o les i’r cleifion y byddan nhw’n gofalu amdanyn nhw.”

Drwy gydweithio â phartneriaid, nod y Coleg yw sicrhau bod y nifer angenrheidiol o staff ar gael i gynnal darpariaeth cyfrwng Cymraeg a/neu ddwyieithog.

Addysg uwch 
Adroddiad data addysg uwch
Mae niferoedd staff yn y prifysgolion a gofnodwyd fel staff sy’n gallu addysgu drwy gyfrwng y Gymraeg wedi gostwng dros y pum mlynedd diwethaf. Yn sicr, mae hyn yn adlewyrchu’r cyfnod anodd iawn sydd wedi wynebu’r sector addysg uwch yn ddiweddar – sefyllfa sy’n debyg o barhau am gyfnod eto. Mae’r cynlluniau ad-drefnu a roddwyd ar waith yn ystod y 18 mis diwethaf mewn sawl prifysgol, oedd yn cynnwys cynlluniau diswyddo a nifer o staff yn penderfynu ymddeol yn gynnar neu adael y sector, wedi cynnwys rhai staff oedd yn addysgu drwy gyfrwng y Gymraeg. O ganlyniad, mae’n debygol iawn y gwelir gostyngiad pellach yn y data swyddogol pan fydd bwletinau ar gyfer 2024/25 a 2025/26 yn cael eu cyhoeddi. 
Mae’r Coleg yn monitro’n gyson y niferoedd o staff sy’n gallu addysgu drwy gyfrwng y Gymraeg, ac yn asesu effaith hynny ar y ddarpariaeth a’r profiadau dysgu cyfrwng Cymraeg sydd ar gael i fyfyrwyr. Da nodi fod niferoedd staff yn y sector addysg uwch sydd wedi’u cytundebu i addysgu drwy gyfrwng y Gymraeg wedi dal eu tir yn y flwyddyn ddiwethaf ac na fu gostyngiad rhwng 2022/23 a 2023/24. Fodd bynnag, bydd y Coleg yn parhau i gynghori Medr ar bwysigrwydd cynnal, diogelu a chynyddu adnoddau staffio. Mae’r Coleg wedi adnabod yr angen i gynyddu lefelau staffio cyfrwng Cymraeg ar draws y sector trydyddol fel blaenoriaeth ar gyfer y llywodraeth nesaf, ac yn galw ar i’r pleidiau gwleidyddol ddarparu cyllid ychwanegol i’r Coleg at y pwrpas hwn.
Mae’r Coleg yn parhau i gefnogi nifer fawr o adrannau academaidd yn y prifysgolion a’r colegau drwy gynlluniau fel y Grantiau Pynciol, Grantiau Sbarduno a Grantiau Rhyngddisgyblaethol. Ers ei lansio yn 2018, mae cynllun Darlithwyr Cysylltiol y Coleg wedi mynd o nerth i nerth ac erbyn hyn, mae dros 600 o aelodau. 
Yn ogystal â chefnogi darpariaeth a’r gymuned staffio, mae’r Coleg hefyd yn parhau i fuddsoddi yn natblygiad y genhedlaeth nesaf o ddarlithwyr prifysgol ac ymchwilwyr. Roedd y Coleg yn dathlu 20 mlynedd ers lansio’r Cynllun Ysgoloriaethau Ymchwil yn 2025. Pwrpas y cynllun yw ariannu myfyrwyr PhD sy’n cynnal eu hymchwil drwy gyfrwng y Gymraeg, ac ers ei lansio mae’r cynllun wedi cefnogi oddeutu 190 o fyfyrwyr ôl-radd sy’n astudio ar gyfer PhD. Erbyn hyn, mae nifer ohonynt wedi mynd ymlaen i gael eu penodi i swyddi darlithio mewn prifysgolion ac yn awr yn dysgu drwy gyfrwng y Gymraeg.
Tabl 7: Staff sy’n addysgu yn y Gymraeg
	
	Addysgu yn y Gymraeg (cyfwerth person llawn)

	2014/15
	625

	2015/16
	590

	2016/17
	630

	2017/18
	485

	2018/19
	600

	2019/20
	595

	2020/21
	580

	2021/22
	555

	2022/23
	565

	2023/24
	565


Ffynhonnell: StatsCymru: ‘Staff addysgu mewn Addysg Uwch yng Nghymru yn ôl gallu i addysgu trwy gyfrwng y Gymraeg a pha un a ydynt wedi’u contractio i addysgu trwy gyfrwng y Gymraeg’

Astudiaeth achos 1: Dathlu 20 mlynedd o ysgoloriaethau ymchwil
Roedd 2025 yn nodi 20 mlynedd ers sefydlu Cynllun Ysgoloriaethau Ymchwil y Coleg, sy’n cefnogi myfyrwyr i astudio ar gyfer doethuriaeth drwy gyfrwng y Gymraeg. 
Nod sefydlu’r cynllun oedd datblygu ymchwilwyr o’r safon uchaf sy’n gallu gweithio drwy gyfrwng y Gymraeg. O ganlyniad, mae gennym bellach griw brwdfrydig o academyddion yn gweithio mewn prifysgolion ar draws Cymru, yn gwneud gwaith arloesol, ac yn cynyddu a datblygu’r ddarpariaeth cyfrwng Cymraeg i fyfyrwyr.
Trefnir rhaglen o hyfforddiant sgiliau ymchwil yn flynyddol, sydd wedi ei theilwra’n arbennig i gefnogi a chynnig hyfforddiant ymarferol i’r deiliaid ac i fyfyrwyr ymchwil eraill.
Ers dechrau’r cynllun yn 2005 ariannwyd dros 190 o ysgoloriaethau PhD mewn meysydd amrywiol. Cafodd dros hanner y deiliaid swyddi academaidd ar ôl graddio. 
Un o’r rhai cyntaf i gael ysgoloriaeth oedd Dr Hywel Griffiths, Darllenydd yn Adran Daearyddiaeth a Gwyddorau Daear Prifysgol Aberystwyth.
Meddai Hywel, “Mae pethau wedi symud ymlaen yn syfrdanol ers sefydlu’r Cynllun Ysgoloriaethau Ymchwil. Rwy’n falch o weld y Rhaglen Sgiliau Ymchwil yn mynd o nerth i nerth ac yn arfogi’r myfyrwyr â’r sgiliau i gamu i fyd ymchwil neu ddarlithio.”

Astudiaeth achos 2: Yr Athro Jonathan Scourfield, Prifysgol Caerdydd: Athro Gwaith Cymdeithasol a Dirprwy Gyfarwyddwr Canolfan CASCADE
Ymunodd yr Athro Jonathan Scourfield â’r cynllun Cymraeg Gwaith yn 2024, gyda’r nod o ddatblygu ei ddefnydd o’r Gymraeg wrth ddarparu drwy gyfrwng y Gymraeg i fyfyrwyr Gwyddorau Cymdeithasol.
Roedd wedi cwblhau Cwrs Uwch a Gloywi yn y gorffennol, a’r tro hwn roedd yn awyddus i ddatblygu ei sgiliau Cymraeg mewn ffyrdd penodol yn ymwneud â’r ddarpariaeth cyfrwng Cymraeg. Yn benodol, roedd Jonathan am ddatblygu ystod o gyweiriau i’w defnyddio yn y gwaith, ac er mwyn cyflawni hynny bu’n ymarfer cyflwyno’r un darn o wybodaeth i dair cynulleidfa wahanol.
Nod arall oedd ganddo oedd gwella’i allu i ddeall Cymraeg llafar o wahanol ardaloedd, gan fod myfyrwyr ag acenion amrywiol yn astudio modiwlau cyfrwng Cymraeg fel rhan o’u graddau yn yr Ysgol Gwyddorau Cymdeithasol.
Mae’n frwd iawn dros gynyddu’r defnydd o’r Gymraeg ar gampws y Brifysgol, gan gynnwys gweld mwy o fyfyrwyr yn dewis dilyn modiwlau cyfrwng Cymraeg. At y pwrpas hwnnw, mae’n trefnu ac yn cefnogi digwyddiadau dysgu anffurfiol i staff a myfyrwyr. 

Addysg ôl-16
Adroddiad data addysg bellach a phrentisiaethau
Cyhoeddir y data am y sefyllfa staffio yn y sector addysg bellach a phrentisiaethau bob blwyddyn gan Gyngor y Gweithlu Addysg, a dengys y data ar gyfer 2025 fod cynnydd pellach yn y staff addysg bellach sy’n siarad ac yn defnyddio’r Gymraeg yn y gwaith. Fe welwyd cwymp drwyddi draw yn y nifer o ymarferwyr dysgu seiliedig ar waith, ond bu’r cwymp o ran nifer yn llai o blith y siaradwyr Cymraeg, ac felly fe welwyd mymryn o gynnydd yn y ganran o staff yn y sector sy’n medru’r Gymraeg.

Tabl 8: Staff sy’n siarad ac yn dysgu drwy gyfrwng y Gymraeg
	
	2020
	2021
	2022
	2023
	2024
	2025

	Staff sy’n siarad Cymraeg (AB)
	1,095
	1,083
	1,120
	1,160
	1,204
	1,241

	Staff sy’n siarad Cymraeg (Prentisiaethau)
	456
	435
	432
	476
	558
	550

	Staff sy’n dysgu yn y Gymraeg (AB)
	764
	771
	789
	814
	860
	902

	Staff sy’n dysgu yn y Gymraeg (Prentisiaethau)
	314
	313
	321
	355
	425
	417


Ffynhonnell data: Cyngor y Gweithlu Addysg: Ystadegau Blynyddol y Gweithlu Addysg yng Nghymru 2025. Adran 3: Sector addysg bellach (tud. 8 AB, tud. 26 DSW)

Astudiaeth achos 1: Manteision mentora i gynyddu cyfleoedd Cymraeg
Yn ystod blwyddyn academaidd 2024/25, manteisiodd 51 unigolyn o 22 sefydliad unigol ar gynllun mentora cenedlaethol Sgiliaith. Mae’r rhaglen hon yn cynnig cefnogaeth un-i-un i ymarferwyr addysg, gan eu hannog i fyfyrio ar eu dulliau presennol o ddysgu, addysgu ac asesu’n ddwyieithog, a’u cefnogi i addasu a chryfhau’r arferion hynny.
Gwelwyd cynnydd amlwg yn hyder a chymhelliant y staff wrth iddynt fynd ati i:
baratoi adnoddau addysgu dwyieithog;
addysgu ac asesu’n ddwyieithog;
archwilio dulliau newydd o ymgorffori’r Gymraeg yn eu hymarfer.
Yn ogystal, bu cynnydd sylweddol yn ymwybyddiaeth a dealltwriaeth ymarferwyr o godau LA26, sef y dull o fesur faint o weithgareddau dysgu sydd wedi eu darparu gydag elfen o Gymraeg a’r adnoddau sydd ar gael i’w cefnogi. O ganlyniad, teimlai’r staff yn fwy hyderus i gynnig asesiadau dwyieithog i’w dysgwyr.
Yn ôl Sam Howes, sy’n ymarferwr gydag Achieve More Training,
“Mae lefel fy Nghymraeg wedi gwella, a dwi’n teimlo mwy o gymhelliant i helpu eraill i ddatblygu eu sgiliau iaith. Cyn derbyn y gefnogaeth, ro’n i’n defnyddio’r Gymraeg yn achlysurol, ond nawr dwi’n ei defnyddio’n rheolaidd. Cyflawnais fy nhargedau a chredaf fod Hyfforddiant Achieve More yn lle mwy cynhwysol gyda mwy o adnoddau dwyieithog.”

Astudiaeth achos 2: Datblygu dwyieithrwydd ar gyfer byd busnes
Mae penodi Jacques Mahé fel Hwylusydd y Gymraeg yn yr Adran Fusnes yng Ngholeg Gwent wedi cyfrannu’n sylweddol at ddatblygiad y ddarpariaeth Gymraeg o fewn yr adran. O ganlyniad i’r penodiad hwn a wnaed yn sgil cyllid gan y Coleg, mae’r Gymraeg bellach wedi’i hintegreiddio’n fwy naturiol ac ystyrlon o fewn y cwricwlwm Busnes, gan gryfhau ei phresenoldeb ar draws gweithgareddau dysgu. 
Mae dysgwyr wedi ymateb yn frwdfrydig i’r her o ymgorffori’r Gymraeg yn eu gwaith, gan gynnwys ychwanegu elfennau Cymraeg ar arddangosfeydd marchnata gweledol a chreu cynlluniau busnes dwyieithog, sydd wedi cynnig cyfle iddynt fynegi eu syniadau’n hyderus yn y ddwy iaith gan feithrin sgiliau cyfathrebu a chreadigrwydd. 
Mae dylanwad Jacques ar staff addysgu’r adran wedi bod yn allweddol – mae’r tîm erbyn hyn yn annog cyfranogiad gan ddysgwyr yn y Gymraeg, yn enwedig y rhai sy’n dysgu’r Gymraeg fel ail iaith. Mae’r ymateb gan ddysgwyr wedi bod yn gadarnhaol iawn, gyda chydnabyddiaeth o werth y Gymraeg a’r cyfleoedd i ddefnyddio’r iaith mewn cyd-destunau proffesiynol. Mae’r adborth a gasglwyd gan ddysgwyr yn dangos lefel uchel o foddhad gyda’r cwricwlwm dwyieithog newydd, gyda’r mwyafrif yn ei sgorio’n uchel iawn. 

Astudiaeth achos 3: Cymraeg Gwaith yn cefnogi darpariaeth ddwyieithog
Darlithydd Peirianneg yng Ngholeg Menai yw Arfon Roberts, a hynny ers 25 mlynedd. Er iddo gael ei fagu yng Nghaergybi, ar ôl gadael yr ysgol ni wnaeth ddefnyddio ei Gymraeg gartref nac yn y gweithle. 
Ar ôl symud i gampws Llangefni, clywodd Arfon lawer mwy o fyfyrwyr yn siarad Cymraeg yn y dosbarth gyda llawer ohonynt yn siaradwyr Cymraeg iaith gyntaf. Ar un adeg roedd yn darlithio i bedwar dosbarth lefel 2, ac roedd pob un o’r myfyrwyr yn siaradwyr Cymraeg iaith gyntaf, felly penderfynodd ymuno â’r gwersi Cymraeg Gwaith. 
Mynychodd Arfon ddwy flynedd o wersi Canolradd, gan ddechrau gwersi lefel Uwch ym mis Medi 2025. Mae wedi magu llawer o hyder yn ei wersi Cymraeg Gwaith, ac erbyn hyn, Cymraeg yw iaith y dosbarth. Mae’r myfyrwyr yn gallu cyfathrebu ac anfon e-byst ato yn Gymraeg, gan drafod termau yn ddwyieithog, a gall gynnig esboniad o’r derminoleg newydd, gan newid yn rhwydd o un iaith i’r llall. Mae hyn wedi bod o ddefnydd mawr i fyfyrwyr Arfon, ac mae’n hapus nad oes angen iddyn nhw droi i’r Saesneg i drafod gydag ef mwyach. 

Mae Arfon yn awyddus i annog cyd-weithwyr i ymuno â’r cwrs Cymraeg Gwaith, ac yn pwysleisio nad yw hi byth yn rhy hwyr i ddatblygu eich sgiliau Cymraeg!

[bookmark: _Toc117691295][bookmark: _Toc223702107]Maes 3: Ymwybyddiaeth cyflogwyr
Nod y Coleg yw gweithio gydag eraill er mwyn sicrhau cynnydd mewn ymwybyddiaeth ymhlith cyflogwyr o bwysigrwydd sgiliau dwyieithog a sgiliau yn y Gymraeg.

Astudiaeth achos 1: Fforwm Gofal Iechyd Cymraeg
Yn 2022 ailgyhoeddwyd ‘Mwy na geiriau’, sef strategaeth Llywodraeth Cymru i gynyddu nifer y staff dwyieithog sy’n gweithio yn y Gwasanaeth Iechyd.
Gyda hynny mewn golwg, trefnodd Prifysgol Abertawe Fforwm Cenedlaethol Gofal Iechyd Cymraeg dan nawdd Cronfa Gydweithredol y Coleg. Cynhaliwyd y Fforwm ar 15 Mai 2025 ym Mhrifysgol Abertawe, gyda’r bwriad o ddod â phartneriaid allweddol ynghyd i drafod pwysigrwydd cynyddu sgiliau dwyieithog y gweithlu iechyd.
Roedd rhaglen y dydd yn cynnwys siaradwyr o Lywodraeth Cymru, Byrddau Iechyd y GIG, Addysg a Gwella Iechyd Cymru (AaGIC), Iechyd a Gofal Digidol Cymru (DHCW), Comisiynydd y Gymraeg, Cynghorau Sir a phrifysgolion Abertawe a Bangor. Bu’n gyfle i drafod ffyrdd o gynyddu ymwybyddiaeth o bwysigrwydd sgiliau dwyieithog y gweithlu iechyd er mwyn ymateb i dargedau ‘Mwy na geiriau’. Trefnwyd sesiwn yn sôn am gynllunio’r gweithlu, gyda chyflwyniad gan Ifan Evans (DHCW) ar systemau digidol y GIG, a gan Simon Cassidy (AaGIC) ar y defnydd o leoliadau fel dull dysgu. 
Meddai Dr Alwena Morgan, Arweinydd y Gymraeg yng Nghyfadran Meddygaeth, Iechyd a Gwyddor Bywyd Prifysgol Abertawe, a threfnydd y digwyddiad, 
“Bu’r diwrnod yn gyfle arbennig i ddatblygu cysylltiadau newydd a chryfhau’r rhwydwaith o swyddogion sy’n gyfrifol am y Gymraeg mewn gofal iechyd, a bu’n sbardun i gynnal ail gynhadledd ‘Mwy na geiriau’ a gynhaliwyd gan Lywodraeth Cymru wedi ein cynhadledd ni ym mis Hydref 2025.”

Astudiaeth achos 2: Darparu arholiad i gymhwyso fel cyfreithiwr yn y Gymraeg
Cyflwyno’r arholiad SQE (Solicitors Qualifying Examination) yw’r newid mwyaf yn hyfforddiant cyfreithwyr ers bron i 30 mlynedd, ac mae’n disodli’r llwybr Cwrs Ymarfer Cyfreithiol traddodiadol yn llwyr. Diolch i ddylanwad Panel Cyfraith y Coleg, mae bellach yn bosib i fyfyrwyr sefyll yr arholiad yn Gymraeg. Bu aelodau’r panel yn trafod a dylanwadu ar yr Awdurdod Rheoleiddio Cyfreithwyr a chwmni Kaplan, sy’n darparu’r arholiadau, gan eu cefnogi i gynnal ymchwil i ganfod barn myfyrwyr ac wrth baratoi’r arholiadau yn Gymraeg. 
Meddai Dr Huw Pritchard, Cadeirydd Panel y Gyfraith,
“Mae datblygu’r arholiadau proffesiynol i gyfreithwyr drwy’r Gymraeg yn golygu bod modd bellach i ddarpar gyfreithwyr ymgymryd â’u haddysg yn ddwyieithog drwy gydol eu hastudiaethau cyfreithiol. Rydym yn edrych ymlaen fel panel at barhau i gefnogi myfyrwyr i gynnal eu hastudiaethau yn y Gymraeg o ddechrau hyd at ddiwedd eu hyfforddiant, ac wrth ymarfer y gyfraith.”
Astudiaeth achos 3: Lansio Pecyn Prentis
Yn ystod y flwyddyn, lansiwyd Pecyn Prentis – adnodd newydd sy’n cefnogi darpariaeth prentisiaethau dwyieithog yng Nghymru. Mae’r pecyn yn cynnig siop-un-stop ar gyfer cyflogwyr, darparwyr hyfforddiant ac unrhyw un sy’n ymwneud â phrentisiaethau, gan ddarparu canllawiau ymarferol, cyngor arbenigol, a storïau llwyddiant go iawn.
Mae’r adnodd wedi’i gynllunio i adlewyrchu ac atgyfnerthu ymrwymiad y sector i recriwtio a chefnogi prentisiaid sy’n siarad Cymraeg. Mae’n cynnwys strategaethau cynhwysol ac adnoddau defnyddiol sy’n hyrwyddo’r defnydd o’r Gymraeg yn y gweithle, gan gyd-fynd â nodau Strategaeth Cymraeg 2050 Llywodraeth Cymru.
Fel rhan hanfodol o’r broses ddatblygu, sefydlwyd grŵp ffocws o gyflogwyr i sicrhau bod llais y sector yn cael ei glywed. Roedd y grŵp yn allweddol i ddeall anghenion gwirioneddol cyflogwyr, casglu arferion da, ac archwilio sut mae prentisiaid sy’n siarad Cymraeg yn cael eu cefnogi. Trwy’r trafodaethau hyn, lluniwyd sylfaen gadarn ar gyfer adnodd ymarferol sy’n ymateb i’r galw cynyddol am sgiliau dwyieithog yn y gweithle.
Mae’r Pecyn Prentis bellach ar gael yn gyhoeddus, ac mae’n cynnig cefnogaeth gadarn i unrhyw un sy’n awyddus i gychwyn neu gryfhau ei daith brentisiaeth ddwyieithog.
[bookmark: _Hlk129252812]Diolch yn fawr am eich diddordeb yng ngwaith y Coleg.

